
  

 TUZLA  
 

Ovo je jedna od ukupno trinaest razglednica gradova koja daje vrlo kratak pregled grada. Predstavljene informacije nisu iscrpne 
niti je moguće u cijelosti obuhvatiti raznolikost iskustava, perspektive i društvene identitete stanovništva u bilo kojem od ovih 
gradova. Izjave o političkim činjenicama nemaju namjeru preferirati jedno viđenje tih činjenica u odnosu na druge niti nam je 
namjera ulaziti u političke razlike u pogledu osjetljivih institucionalnih aranžmana u zemlji. Političke su stranke kategorizirane 
prema lokalnim bazama birača, premda se neke stranke s izrazito jednonacionalnim biračkim tijelom također protive onome što 
vide kao dominantne oblike etnopolitike. Nadalje, popis stanovništva iz 1991. godine pojedincima nije dao izbor u pogledu 
izjašnjavanja, već su njegove kategorije pojedince smještale u etničke i vjerske identitete; kategorije također nisu dozvoljavale 
izjašnjavanje pojedinaca ili porodica iz miješanih brakova, što čitatelj također treba imati na umu. Pored toga, segment koji 
obuhvata “glasove” građana nije filtriran niti je odobren. On je predstavljen tek kao odraz lokalnih perspektiva koje su istakli 
pojedinci koji su učestvovali u nekom od događaja tokom ovog istraživanja. Na koncu, ovaj projekt podrazumijeva dugoročni 
angažman s ljudima u ovim gradovima i mi ćemo se vraćati tamo kako bismo ispitali stajališta strana zainteresiranih za daljnje 
učešće u aktivnostima pomirenja i izgradnji povjerenja. Za više informacija o projektu i rezultatima istraživanja posjetite našu 
internetsku stranicu: Religion and Ethics in the Making of War and Peace i Faktori pomirenja i izgradnja povjerenja (na 
službenim jezicima u BiH). 

 

Tuzla se nalazi u sjeveroistočnom dijelu Bosne i Hercegovine (BiH). Administrativna je prijestolnica Tuzlanskoga 
kantona u Federaciji Bosne i Hercegovine. Tuzla je jedno od najstarijih evropskih naselja, a historijski je poznata po 
svojim rudnicima soli, koje godinama eksploatira. Najraniji arheološki nalazi potiču iz neolitika, što ukazuje na 
naselje koje je eksploatiralo soli u tom području. 

Prema popisu stanovništva iz 2013, Tuzla ima 120.441 stanovnika, što je 11.177 stanovnika manje u odnosu na 
podatke iz popisa iz 1991. godine. Prema popisu iz 1991, najveći dio populacije su činili Muslimani sa 48%, potom 
Jugosloveni sa17% i Srbi i Hrvati sa po 15%. Nakon rata, grad je ostao većinski naseljen Bošnjacima. U gradskoj 
skupštini dominiraju stranke bošnjačkog biračkog tijela (nedavnom raspodjelom poslanička mjesta su podijeljena 
između SDP-a, SDA, SBB-a, NSRZB-a, BOSS-a, HDZ-a, Tuzlanske alternative i SBiH1). Tokom rata u Bosni, Tuzla 
se uspjela zaštititi od većeg oružanog sukoba, zahvaljujući čemu je postala sigurno utočište za većinu onih koji su 
bježali iz istočne Bosne.  

Tuzla je poznata po soli i rudnicima uglja, što predstavlja segment njezine privrede koji prednjači ispred hemijske, 
elektroenergetske, građevinske i mašinske industrije. Prije rata Tuzla je bila veoma snažan industrijski grad, ali je 
većina njezinih fabrika propala tokom rata. U posljednjih nekoliko godina, radnici i sindikati stalno štrajkuju, 
prosvjedujući protiv daljnjeg propadanja fabrika koje su nekoć bile najveći poslodavci u gradu. Godine 2013, stopa 
nezaposlenosti u Tuzli iznosila je 39,25% (32. mjesto u BiH), dok je prosječna neto plaća bila 852 KM (26. mjesto u 
BiH), a BDP po glavi stanovnika 9.508,8 KM (11. mjesto u zemlji). Strategija razvoja Tuzle fokusira se na nove 
sektore kao što su IKT, farmaceutska industrija, turizam i kreativna industrija. Medicinski sektor Tuzle je u stalnom 
porastu, što Tuzlu čini jednim od najvećih medicinskih centara, koji opslužuje pacijente iz Tuzlanskoga kantona ali i 
šire, uključujući i istočnu Bosnu. U svom središtu Tuzla ima tri slana jezera, koja predstavljaju jednu od 
najposjećenijih atrakcija ne samo posjetitelja već i građana Tuzle. U ljetnom periodu, ovaj kompleks dnevno posjeti 
preko 5.000 ljudi.  

Istraživanje provedeno 2013. godine u Tuzli ukazuje na to da građani podržavaju različite vrste aktivnosti usmjerene 
na pomirenje, uključujući i lokalne inicijative, obrazovnu i kulturnu te međuetničku saradnju kao i saradnju s 
manjinskim narodima.  

 

                                                           
1 Rezultati lokalnih izbora 2012. (općinski izbori)  



  

 

 

 

GLASOVI IZ TUZLE2: Građani Tuzle smatraju da opća politička situacija ne pogoduje izgradnji povjerenja. 
Pravni i politički sistemi promoviraju kolektivne identitete nauštrb individualnog identiteta, što mnogi građani Tuzle 
smatraju protivnim 
demokratiji i ljudskim 
pravima. Osim toga, 
smatraju da su mediji i 
vjerske zajednice veoma 
ispolitizirane i da to 
produbljuje postojeće 
frakcije. Istovremeno, 
smatraju da oba ta sektora 
trebaju igrati mnogo veću 
ulogu u zagovaranju 
pomirenja i pozitivnih 
stavova. Značajnije učešće 
nastavnika u procesima 
pomirenja sistemski se 
onemogućava, dijelom zbog 
njihovih nastavnih obaveza i 
ograničenja i nedostataka 
resursa, ali i zbog 
nedostatka volje među 
nastavnicima da potiču i vrše 
pozitivnije uticaje na djecu. 
O obrazovanju smo 
naročito razgovarali iz 
perspektive potreba mladih 
ljudi: Iako nemaju direktno iskustvo rata, mladi su izuzetno ranjivi na transgeneracijsku traumu zbog iskustava 
članova svoje porodice. Nedovoljna psihološka podrška osobama koje imaju iskustvo rata uzrokuje dodatnu 
ogorčenost, a nije jasno kako se to odražava na mlade. Učesnici na našim sastancima su se složili da su obrazovanje 
i ekonomija stubovi na kojima treba graditi povjerenje i pomirenje.  

 

                                                           
2 Ovaj dio predstavlja sažetak ključnih tačaka istaknutih tokom fokus-grupe i javnog događaja održanog u Tuzli.  


